ޔައުމިއްޔާ

ޢާއްމު ކޮމިޓީގެ 23 ވަނަ ބައްދަލުވުން. (04.08.2010)

ރިޔާސަތުން ވާހަކަދެއްކެވުން:

`. ޢާއްމު ކޮމިޓީގެ 23 ވަނަ ބައްދަލުވުމަށް ވަޑައިގެން ދެއްވި މެންބަރުންނަށް މަރުޙަބާދަންނަވަން. އާދެ މިއަދު އެޖެންޑާކުރެވިފައި މިވަނީ 2 ކަމެއް. އެއް ކަމަކަށް އެޖެންޑާކުރެވިފައި މި އޮތީ މާލިއްޔަތު ކޮމިޓީން ފޮނުވާފައި ވާ ސިޓީއަކާ ގުޅޭ ގޮތުން މަޖިލީހުގެ ޑިޕާޓްމަންޓުތަކުގެ އެ ކަމާ ގުޅޭ މި ސިޓީއާ ގުޅޭ ގޮތުން ވާހަކަދައްކަންޖެހޭ ޑިޕާޓްމަންޓުތަކުގެ އިސް ފަރާތްތަކާ ވާހަކަދެއްކުން. އެ ގޮތުން ޑިޕާޓްމަންޓުތަކުގެ އިސް ފަރާތްތަކާ މިހާރު ވަޑައިގެންނެވުމުގެ މަގުމަތީގައި އެ އުޅުއްވަނީ. އެހެންވީމާ، އެކަން ނިންމާލާފައި އަޅުގަނޑުމެން 2 ވަނަ ކަމަކަށް މިއަދު އެޖެންޑާކުރެވިފައި މި އޮތީ މި ރަމަޟާން މަހުގެ ޖަލްސާތައް ކުރިއަށް ގެންދިއުމުގައި ވަގުތުތަކެއް ވަކި ގޮތެއް ނިންމުން. އަޅުގަނޑު އެހެންވީމާ، ކުޑައިރުކޮޅަކަށް މަޑުކޮށްލާނަން. އެ ބޭފުޅުން މިހާރު ވަޑައިގެންނެވުމުގެ މަގުމަތީގައި އުޅުއްވާތީ. (ވަގުތުކޮޅަކަށްފަހު) އާދެ، އަޅުގަނޑުމެން ދަންނަވާލި ދަންނަވާލުމަކަށް ވަޑައިގެން ދެއްވީތީ އަޅުގަނޑުމެން ޝުކުރުދަންނަވަން. ދެން އަޅުގަނޑުމެން ވާހަކަދައްކާލަން ބޭނުންވެފައި މި އޮތީ މާލިއްޔަތު ކޮމިޓީން އައިސްފައި އޮންނަ ސިޓީއަކާ ގުޅޭ ގޮތުން. މި ސިޓީގައި މި އޮންނަނީ މި ތަނަށް އިތުރު މުވައްޒަފުން ބޭނުންވާ ކަމަށް ވިދާޅުވެފައި. އެއީ އެ ކޮމިޓީގައި މަސައްކަތްކުރާނެ 2 މުވައްޒަފަކު ދާއިމީކޮށް ހަމަޖައްސަން ބޭނުންވާތީ، އެ ކަމާ ބެހޭ ގޮތުން ސިޓީގައި މި އޮންނަނީ ވިދާޅުވެފައި. ސިޓީގައި މި އޮންނަނީ ކޮމިޓީން ނިންމެވި ކަމަށް މި އޮންނަނީ 25 ވަނަ ބައްދަލުވުމުގައި ފާސްކޮށްފައި ވާ އެ ކޮމިޓިގެ ގަވާއިދުގައި ވާ ގޮތުގެ މަތިން ކޮމިޓީގެ ސެކްރެޓޭރިއަޓަށް އިތުރު 2 މުވައްޒަފަކު ބޭނުންވާ ކަމަށް ނިންމާފައި ވެ އެވެ. މި ގޮތުން ބޭނުންވަނީ ބެޗްލާސް އޮފް ކޮމާސް، އެކައުންޓިން އެންޑު ފައިނޭންސްގެ ރޮނގުން މަތީ ތަޢުލީމު ހާސިލުކޮށްފައިވާ މުވައްޒަފަކާއި މާސްޓަރސް އޮފް ބިޒްނަސް އެޑްމިނިސްޓްރޭޝަން ނުވަތަ ބިޒްނަސް މެނޭޖުމަންޓު ދާއިރާ އިން މާތީ ތަޢުލީމު ހާސިލުކޮށްފައި ވާ މުވައްޒަފަކެވެ. ވީމާ މަތީގައި ދެންނެވި ފަދަ ތަޢުލީމީ ފެންވަރުގެ 2 މަޤާމު އުފައްދަވައިދެއްވައި އެ 2 މަޤާމަށް މުސާރަ ކަނޑައަޅުއްވައިދެއްވުން އެދެމެވެ. މިއީ މާލިއްޔަތު ކޮމިޓީން ޢާއްމު ކޮމިޓީން ފޮނުއްވާފައި ވާ ސިޓީ. އެހެންވެގެން އެ ކަމާ ބެހޭ ގޮތުން މަޝްވަރާކޮށްލަން ބޭނުންވަނީ. ބަޖެޓުގައި މި ކަންތައް އޮތީ ކިހިނެއްތޯ؟ ކުރެވިދާނެ ކަމެއްތޯ؟ ދެން ހަމަ އެ ގޮތަށް މި މަޤާމު އުފައްދައިގެން މިކަން މި ގޮތަށް ކުރުމުން ދިމާވެދާނެ ދަތިތަކެއް ހުރިތޯ. އެއީ ތަފާތު ކޮމިޓީތައް އެބަހުރި. އެހެންވީމާ، އެއް ކޮމިޓީއަކަށް މިގޮތަށް މީހުން އިތުރުކުރަމުން ދާއިރު އެހެން ކޮމިޓީތަކަށް ވެސް މީހުން އިތުރުކުރަން އެދިފާނެ. އެހެންކަމަށްވަންޏާ އެ ކަމާ މެދު ވިސްނާފައި ގޮތެއް ނިންމާއިރުގައި އަޅުގަނޑުމެން ތި ބޭފުޅުންގެ މަޝްވަރާ އެއް ބޭނުންވާތީވެ.
މަޖިލީހުގެ އިދާރާ އިން އިބްރާހީމް ރަޝީދު ވާހަކަދެއްކެވުން:

އަޅުގަނޑު އިބްރާހީމް ރަޝީދު އިނގޭތޯ. މިހާރު ބަޖެޓަށް ލިބުނު، މުވައްޒަފުންގެ މުސާރަ އައިޓަމަށް ލިބުނު ފައިސާއިން ގާތްގަނޑަކަށް 3.6 މިލިއަންވަރު ބާކީ އެބަހުރި. މިހާރު ތިބި މުވައްޒަފުންނަށް. އޭގެތެރޭގައި އެކަމަކު މިހާރު ލައްވަން ކަނޑައެޅިފައި ތިބި މަޤާމުތަކަށް އެއީ އިނގޭތޯ. އެހެންވީމާ، ތި ވިދާޅުވި ފެންވަރުގެ މަޤާމެއް އެއީ ކިހާވަރެއްގެ މުސާރަ އެއް ކަމެއް އަޅުގަނޑަކަށް ނޭނގެ. ގާންގަނޑަކަށް 25000ގެ މުސާރައިގައި މީހުން ލީ ކަމުގައި ވިޔަސް ވެސް 28 ވަރަކަށް މީހުން ލެވިދާނެ އިނގޭތޯ ބަޖެޓުން. އެހެންނަމަވެސް، ދެންމެއަކު ފާހަގަކުރެއްވި ގޮތަށް މުވައްޒަފުން އިތުރުވެއްޖިއްޔާ ދިމާވާނެ މައްސަލަ އެބަހުރި. އެއީ ޖާގަ އެންމެ ބޮޑު މައްސަލަ އަކީ. މިހާރު މި ތާނގައި މުވައްޒިފުން ތިބޭނެ ޖާގަ އެއް މިހާރަކު ވެސް ނެތް. ހުސްތަންކޮޅެއް އިނިއްޔާ އިންނާނީ ހަމައެކަނި ކުރީގެ ޑްރާފްޓިން ކޮމިޓީ ވެލާނާގޭ އިމާރާތުގައި އިން ކޮމިޓީ ރޫމު. އެ ތަން އެކަނި ހުސްކޮށް އިންނާނީ. އެހެން އެއްވެސް ތަނެއް ނީންނާނެ. މޭޒެއް ބައިންދާލާނެ ޖާގަ ވެސް ނެތް މި ތާކު. އެއީ އެއް މައްސަލަ. އަނެއް މައްސަލައަކީ ކޮންމެ ކޮމިޓީއަކަށް ވަކިން މީހުން ލައްވައިފިއްޔާ އެ މީހުން އެ ކޮމިޓީގެ މަސައްކަތެއް ނުހިނގާ ދުވަހެއް ވިއްޔާ ހަމަ ހުސްކޮށް ތިބޭނީ. ހަމަ ގިނަވާނެ މީހުންތަކެއް. އެއަށްވުރެ ރަނގަޅުވާނެ ކަންނޭނގެ ކުރީގައި ހަމަ ޑްރާފްޓު ކޮމިޓީ އަށް މީހުން ޕާޓް ޓައިމްކޮށް މީހުން ގެނެސްފައި އެލަވަންސެއް ދީފައި، އެ ގަޑިއަށް ނަމަވެސް ކޮމިޓީގެ ބައްދަލުވުމަކަށް ނަމަވެސް އެލަވަންސެއް ދޭ ގޮތަށް ޕާޓް ޓައިމް ކަހަލަ ގޮތަކަށް، ނޫނިއްޔާ ކޮންޓެކްޓަށް ކަހަލަ ގޮތަކަށް ގެނައްޔާ. އެ މީހުން ބޭނުންކުރެވޭލެއް ރަނގަޅުވާނެ ކަންނޭނގެ. އަނެއްކާ ވާ ގޮތަކީ މީހަކު ވައްދައިފިއްޔާ އެ ދެން ދާއިމީ ވާ ކަހަލަ ގޮތަކަށް މި ދަނީ. ވަކިވާ ގޮތެއް ނޯވޭ. ކޮންމެ ގޮތެއް ވިޔަސް، އެއް ސެކްޝަނުން އަނެއް ސެކްޝަނުން ބަދަލުވާ ގޮތަކަށް ވިޔަސް އެކަހަލަ ގޮތަކަށް މި އޮންނަނީ. އެހެންވީމާ، މަޤާމެއް އުފައްދާފައި މީހަކު ދާއިމީކޮށް ލެއްވުމަށް ވުރެ ހަމަ އެންމެ ރަނގަޅު ގޮތަކީ، ވަގުތީ ގޮތުން ޕާޓް ޓައިމް ކަހަލަ ގޮތަކަށް މީހުން ލެއްވުން. ބެޖެޓުގެ ދަތިކަމެއް ނެތް މި އަހަރަކު އެއް. 
މަޖިލީހުގެ އިދާރާ އިން މުޙައްމަދު ފަޒުލް ރަޝީދު ވާހަކަދެއްކެވުން:
އަޅުގަނޑު ހަމަ އެއްޗެއް އިތުރުކޮށްލާނަން. މި ވަގުތަކީ ހަމަ އަޅުގަނޑުމެން އެޑްމިންއާ ހަވާލުކުރެވިފައި އެބަ އޮތް ރީސްޓްރަކްޗަރކުރުމުގެ މަސައްކަތެއް އިނގޭތޯ؟ އޮގަނައިޒޭޝަން ޗާޓް ރީސްޓަރަކްޗަރކުރުމުގެ މަސައްކަތް އަދި މުޅި މަޖިލިސް ރީސްޓްރަކްޗަރކުރުމުގެ މަސައްކަތެއް ކުރިއަށް މި ގެންދެވެނީ. އެހެންވީމާ، މިދެންނެވި ގޮތަށް ބަޖެޓުގައި ތަން އޮތް ކަމުގައި ވިޔަސް މި ޖާގަ އޮތް ކަމުގައި ވިޔަސް އަޅުގަނޑުމެން ވެސް ރިކޮމަންޑުކުރާނީ ކޮންޓްރެކްޓުގެ އުސޫލުން އެ ބޭނުންވާ މަޤާމުތައް މި ވަގުތަށް ބޭނުންވާ މަޤާމުތައް ޢައްޔަންކުރުމަށް. އަޅުގަނޑުމެންނަށް ސީދާ އަދި މީގައި އަޅުގަނޑަކަށް އެހާ ސާފުކޮށް ސީދާ ދަންނަވާލާކަށް ނޭނގޭނެ، އަދި މިހާރު ދަތިކަމަށް ވަނީ ނަމަ އޮގަނައިޒޭޝަން ޗާޓު ހެދުމުގެ މަސައްކަތް ކުރެވެމުން މި ދަނީ. ކިހާ އަދަދެއްގެ މުވައްޒަފުންތޯ ބޭނުން ވަނީ. އޭގެތެރެއިން މިހާރު ވެއްޖިއްޔާ ކޮމިޓީތަކުގައި އެބަ ހަރަކާތްތެރިވޭ 15 ވަރަކަށް މުވައްޒަފުން. އެއީ އެވަރެޖު ގޮތެއްގައި ކޮންމެ ކޮމިޓީއަކަށް 3 މުވައްޒަފުން ހަރަކާތްތެރިވަމުންދޭ. އޭގެ ޝީޓެއް ލިބިވަޑައިގަންނަވާނެ. އޭގައި ތަފާތު އަޅުގަނޑުމެންނަށް ވެސް ހަމަ ފާހަގަކުރެވޭ އެކަމަކު މުވައްޒަފުންނަށް ހަމަ އެއާއެކުއެކީގައި ނޫފުލޭވަރުގެ ބުރަދަން އެބަހުރި ކޮމިޓީތަކުގައި ވެސް އެބަހުރި. ދެން ދާއިމީ ގޮތެއްގައި ހިންގާ ކޮމިޓީތަކާއި އަދި ވަގުތީ ގޮތުން ހިންގާ ކޮމިޓީތަކުގެ ތެރެއިން. ދެން ބައެއް މުވައްޒަފުންނަށް އެބަ ތިބި11 ނުވަތަ 7 ކޮމިޓީ ހޭންޑުލްކުރަން މި ވަގުތުގައި. ކޮންމެ ކޮމިޓީއެއްގައި 3 މުވައްޒަފުން، 15 މުވައްޒަފުންގެ ތެރެއިން ހަރަކާތްތެރިވަމުން މި ގެންދަނީ. އެހެންވީމާ، މި ވަގުތުން މި ވަގުތަށް އަޅުގަނޑު ވެސް ރެކޮމެންޑުކުރާނީ ހަމަ މި ވަގުތުން މި ވަގުތަށް ބޭނުންވާ ކަމުގައި ވަނީ ނަމަ އެ ފަންނީ ބޭފުޅަކު ކޮންޓްރެކްޓު އުސޫލުން އެ މުއްދަތުގެ ތެރޭގައި އެ މަސައްކަތް ނިމެންދެން ޢައްޔަންކުރުމަށް.
ބާރަށު ދާއިރާގެ މެންބަރު މުޙައްމަދު ޝިފާޒު ވާހަކަދެއްކެވުން:

ޝުކުރިއްޔާ އަޅުގަނޑު ސާފުކޮށްލަން ބޭނުންވާ ކަމެއް އޮތީތީވެ އިނގޭތޯ. ކޮމިޓީތަކަށް މުވައްޒަފުން ހަމަޖެހިފައި ވާއިރުގައި ސްޕެސިފިކުކޮށް ވަކި ބޭފުޅަކަށް އެ މަޤާމު އުފައްދާފައި އެބަހުރިތޯއޭ ވަކި ކޮމިޓީއަކަށް މިހާރު. ސްޕެސިފިކުކޮށް ވަޒީފާ ދީފައި އެބަހުރިހެއްޔޭ ވަކި ކޮމިޓީއެއްގެ ވަކި މުވައްޒަފެކޭ ވަކި މަޤާމެކޭ ކިޔާފައި އެ ގޮތަކަށް ނެތް ދެއްތޯ. އަޅުގަނޑުމެންނަށް ރިކުއެސްޓު އައިސްފައި އޮތީ ވަކި ކޮމިޓީއަކަށް ހަމަ ސްޕެސިފިކްކޮށް ދެއްތޯ. އެހެންވިއްޔާ އަޅުގަނޑު ހިތުން އަޅުގަނޑުމެން ތަންކޮޅެއް ބޮޑަށް ވިސްނަން ވެސް ޖެހޭނެ ކަމެއް ހެން ދެއްތޯ. މުވައްޒަފުންތެރޭގައި ހަމަ ކޮމިޓީތަކުގައި ހަރަކާތެރިވާ ބޭފުޅުންގެ އެ އޮންނަ ހަމަހަމަކަމާއި އެ ހުރިހާ އެއްޗަކަށް ވެސް ވިސްނަން އެބަޖެހޭ. އެހެންވީމާ، އަޅުގަނޑު ވަރަށް ހަމަ އުފާވެއްޖެ ތި ބޭފުޅުން ތި މަޢުލޫމާތު އަޅުގަނޑަށް އެރުވީތީވެ. ދެން ހަމަ ޚާއްޞަކޮށް ބަޖެޓުގައި ތަންދޭ. އެހެންވެއްޖިއްޔާ އެ ކޮމިޓީގެ އެހުރި ބުރަދަނަކަށް ބިޒީކަމަކަށް ބަލައި އެ ވަގުތަކަށް އެކަން ކުރުމަކީ އަޅުގަނޑު ހިތުން އަޅުގަނޑުމެން ހަމަ ވާހަކަދައްކައިގެން އެއީ އެންމެ ރަނގަޅު ގޮތް ކަމަށް ވަންޏާ އެ ގޮތަށް ނިންމިދާނެ ކަމެއް. ޝުކުރިއްޔާ ވަރަށް ބޮޑަށް.
މަޖިލީހުގެ އިދާރާ އިން އަޙްމަދު މުޞްޠަފާ ވާހަކަދެއްކެވުން:
އަސްލުގައި ކޮމިޓީ ސެކްޝަނަށް މި އިންނަނީ ސީޒަނަލް މަސައްކަތެއް މި އިންނަނީ. މިއީ ބޮޑަށް ކޮލިފިކޭޝަން ގޮތުން ރަނގަޅު މުވައްޒަފުން ގެނައުމަށްޓަކައި އެބަޖެހޭ ފުދޭވަރެއްގެ ބޮޑު މުސާރަ އެއް ދޭން. މި މުސާރަ ދޭއިރު މި ސްޓްރަކްޗަރގައި މިހާރު ހެދިފައި އޮތް މުސާރައިގެ އޮނިގަނޑުން ބޭރުން މުސާރަ ދޭންޖެހެނީ. އެ ގޮތުގެ މަތިން މި އޮނިގަނޑު ނުރަނގަޅު އަސަރު ނުކުރާ ގޮތަށް ކޮންޓްރެކްޓު އުސޫލުން އަސްލު މުވައްޒަފުން ނެގޭނީ. އެންމެ ރަނގަޅު ގޮތަކަށް އަޅުގަނޑަށް މަޝްވަރާކުރެވުނު ގޮތުން އެންމެ ރަނގަޅު ގޮތަކީ ކޮންޓްރެކްޓު އުސޫލުން ނެގުން. ދެން މިހާރު މީގައި އެޗް.އާރު ފޯކާސްޓެއް ވެސް އެބަ ގެންގުޅެންޖެހޭ. މި ވަގުތު އެންމެ މުވައްޒަފުން ގިނަވެގެން މި އުޅެނީ ގިނަ ޤާނޫނުތަކާ ގިނަ ގަވާއިދުތަކާ އެއްޗިހި ހެދެމުން ދާތީ. މީގެ ގާތްގަނޑަކަށް 2 އަހަރު 3 އަހަރު ފަހުން ކިހިނެއް ކަމެއް ނޭނގެ އަޅުގަނޑަކަށް ދަންނަވާކަށް ނޭނގޭނެ ކިހާވަރެއްގެ މަސައްކަތެއް އޮންނާނެކަން. އެއީ އަޅުގަނޑަށް މިހާރު މި 3 އަހަރަށް 4 އަހަރަށް ފޯކާސްޓުކޮށްފައި މުވައްޒަފުން މިގޮތަށް ނަގަން މި ޖެހެނީ. އެއީ އަޅުގަނޑުމެންނަކަށް ނޭނގެ 4 އަހަރު ފަހުން 5 އަހަރު ފަހުން ކިހިނެއް ކަމެއް މަޖިލީހުގެ މަސައްކަތްތައް އޮންނާނީ. ސިންގަޕޯރގައި ވެސް ހަމަ މިކަހަލަ ގޮތަކަށް އިންނަނީ. ވަރަށް ފްލެޓް ސްޓްރަކްޗަރ އެއް އޮންނަނީ ވަރަށް ސްކިމްކޮށްފައި އިންނަނީ. އެ މީހުން މަސައްކަތްތަށް އޮންނަ ދުވަސްކޮޅު މި ގެންނަނީ ޕާޓްޓައިމްކޮށް ސްޓާފުން. މިސާލަކަށް ހެންސަރޑް ކުދިން، ޓައިޕްކުރަން ވެސް ހަމަ ކުރިން އެ މީހުން ޓްރެއިންކޮށްފައި ތިބި ކުދިންތައް މި ގެންނަނީ. ވާ ގޮތަކީ ސިންގަޕޯރގައި ގިނަ ޤާނޫނުތަކާ އެއްޗިހި ހެދިފައި ހުރީމަ، އެ މީހުން މަހަކު އެއް ފަހަރު ކަހަލަ ގޮތަކަށް ޖަލްސާ އެއް ބާއްވަނީ. ޖަލްސާ އެއް ބާއްވާއިރު ގިނައިން މުވައްޒިފުން ބޭނުންވަނީ. އެހެންވީމާ، އެގޮތަށް ވެސް އަޅުގަނޑުމެން އެބަޖެހޭ އެޗް.އާރު ފޯކާސްޓެއް ގެންގުޅެން. ޕްލޭނެއް ގެންގުޅެން. ޝުކުރިއްޔާ އިނގޭތޯ.
ރިޔާސަތުން ވާހަކަދެއްކެވުން:

އާދެ، އިތުރު އެއްވެސް މެންބަރަކު އަޅުގަނޑުމެންގެ ތަފާތު ޑިޕާޓްމަންޓުތަކުގެ އިސްކޮށް މަސައްކަތްކުރައްވާ ފަރާތްތައް ކަމަށް ވާތީ އިތުރު ސުވާލެއް އެއްޗެއް ކުރަން އޮތް ކަމަށް ވާނަމަ އެ ސުވާލެއް ކުރުމަށް އަޅުގަނޑު ފުރުޞަތުއަރުވާނަން. ޢަޒީޒަށް ފުރުޞަތުއަރުވަން.
މާވަށު ދާއިރާގެ މެންބަރު ޢަބްދުލްޢަޒީޒް ޖަމާލް އަބޫބަކުރު ވާހަކަދެއްކެވުން:

އާދެ، އަޅުގަނޑު ދަންނަވާލަން އުޅުނީ މިހާރު މި 3 ބޭފުޅުން ވެސް 3 ހެޑުންގެ ވާހަކަފުޅުން ވެސް މި އެނގުނީ ދާއިމީކޮށް މުވައްޒަފުން ވެއްދުމަކީ ރަނގަޅު ކަމެއް ނޫން ކަމަށް. ދެން އަޅުގަނޑަށް ވެސް ހަމަ ތާއީދުކުރެވޭ. ކަނޑައެޅޭ ވަކި މުއްދަތަކަށް އަޅުގަނޑަށް ހީވަނީ ގެނެވިދާނެ ހެން. އޭރުން އެ މީހުންނަށް ވެސް އެނގޭނެ އެ މީހުންނަކީ ދާއިމީ މުވައްޒަފުން ނޫންކަން. އެ ވިދާޅުވަނީ ވަރަށް ރަނގަޅު ތަޞައްވުރެއް. ދުރަށް ވިސްނާއިރުގައި އަޅުގަނޑުމެންގެ މަސައްކަތްތައް ހަމަ ދެތިން އަހަރު ދުވަހުގެ ތެރޭގައި މަދުވަމުން މަދުވަމުން ގޮސް ހަމަ ނެތި ހިނގައިދާނެ. އެއީ މި މަރުޙަލާގައި ކަންނޭނގެ ގިނަ ޤާނޫނުތަކެއް އަންނަމުން މި ދަނީ. އެހެންވީމާ، ޤާނޫނުތައް ހަދާ ނިމުނީމަ ހަމަގައިމުވެސް މަސައްކަތް ލުއިވާނެ. އަދި އެއީ 3 އަހަރު ކަމެއް 4 އަހަރު ކަމެއް އަޅުގަނޑަކަށް ނޭނގެ 5 އަހަރުން ކަމެއް ވެސް. އެކަން ނިމުނީމަކާ ނޯންނާނެ. އެހެންވީމާ، މި ވަގުތު އަޅުގަނޑަށް ފެންނަ ޚިޔާލަކީ މާލިއްޔަތު ކޮމިޓީގެ އިސް 2 ބޭފުޅަކު، މުޤައްރިރާއި މުޤައްރިރުގެ ނައިބު ނަމަވެސް އަޅުގަނޑުމެން ކޮމިޓީން ބައްދަލުކުރައްވާފައި އެ ބޭފުޅުންގެ ވިސްނުންފުޅު ހުރި ގޮތެއް ބަލާފައި، އަޅުގަނޑުމެންނަށް މިކަން ކޮށްދެވެން އޮތް ގޮތް އެބޭފުޅުންނަށް ދަންނަވަން. އެބޭފުޅުންގެ މަސައްކަތްތައް ބޮޑަށް އޮޅުންފިލުވައިގެން މި ކަންތައް ހަމަޖައްސައިލިއްޔާ އަޅުގަނޑަށް ހީވަނީ ވަރަށް ސުލްޙަވެރިކަމާ އެކު ނިންމާލެވިދާނެ ހެން. އެހެންވެގެން، އެ ވާހަކަ ދަންނަވާލީ. ޝުކުރިއްޔާ ވަރަށް ބޮޑަށް. 
ގެމަނަފުށި ދާއިރާގެ މެންބަރު އިލްހާމް އަޙްމަދު ވަހަކަދެއްކެވުން:

އަޅުގަނޑު ވެސް ވަރަށް ބޮޑަށް އެ ވާހަކައަށް ތާއީދުކުރަން. އެކަމަކު، އަޅުގަނޑު ދެކޭގޮތުގައި ކަމެއް ނިންމާއިރުގައި ނުވަތަ ބަޔަކު ޢައްޔަންކުރާއިރުގައި އެ ބޭފުޅުންނަށް އެ ބޭފުޅުންގެ ޓަރމް އެނގެންޖެހޭނެ 5 އަހަރު ނުވަތަ 2 އަހަރު ނުވަތަ 3 އަހަރު ޓާމެއްގެ ގޮތުގައި ބެލެވިގެން އެނގިގެން ކަމަށް އަޅުގަނޑު ގަބޫލުކުރަނީ. އަޅުގަނޑު ގަބޫލުކުރާ ގޮތުގައި އެ ޓަރމު ހަމަވުމުގެ ކުރިން އަޅުގަނޑުމެން މަސައްކަތް ނިންމުނު ކަމުގައި ވިޔަސް އަޅުގަނޑުމެންނަށް އެ މުވައްޒިފުން މި ތަނުން ބާކީ ވެސް ނުކުރެވޭނެ. އެއީކީ ހަމަޖެހޭ އުސޫލެއް ވެސް ނޫން. ކޮންޓްރެކްޓެއްގެ ދަށުން އަންނަންޏާ، އަޅުގަނޑުމެން 3 އަހަރަށް ނަގަންޏާ، އަދި 2 އަހަރު ތެރޭ މަސައްކަތްތައް ނިމުނަސް 3 އަހަރު ތެރޭގައި އޭނާ ހަމަ ހުންނަންޖެހޭނެ އަޅުގަނޑުމެންގެ ވަޒީފައި. އަޅުގަނޑުމެންގެ މުސާރަ ލިބޭ ގޮތަށް. އެހެން ނޫނިއްޔާ މީހަކު ވަޒީފާއިން ކެނޑިގެން ނުވަތަ ކޮންމެވެސް އުއްމީދެއްގައި އަންނާނީ ކޮންމެ ބޭފުޅަކު، ކޮންމެ ދާއިރާއަކުން ކަމުގައި ވިޔަސް. ދެން އަޅުގަނޑު ހެލްތު އިންސުއަރެންސާ ބެހޭ އެއްވެސް ބޭފުޅަކު މިތާ އިންނެވިއްޔާ އަޅުގަނޑު ސުވާލެއް ދަންނަވާލަން ވެގެން. 
ރިޔާސަތުން ވާހަކަދެއްކެވުން:
ހެލްތު އިންޝުއަރެންސް ކަންތަކުގައި ހަމަ މި ހުރިހާ ބޭފުޅުން ވެސް ހަމަ ޝާމިލުވާނެ. އެއީ، މިތާ،
ގެމަނަފުށި ދާއިރާގެ މެންބަރު އިލްހާމު އަޙްމަދު ވަހަކަދެއްކެވުން:

ހެލްތް އިންޝުއަރެންސްގައި އަޅުގަނޑުމެން އޮންނާނީ ކޮމިޓީން ނިންމާފައި އަޅުގަނޑު ހިތުން އަޅުގަނޑު ވެސް އިންނާނީ ތި ބޭފުޅުން ތިއްބަވައިގެން ނިންމަވާފައި އޮންނާނީ އެގްރީމެންޓު ސޮއިކުރާއިރުގައި ކަންތައްތަކެއް ނިމިގެން ނޫނީ އަޅުގަނޑުމެންނަށް އެބަ އެނގެންޖެހޭ އެގްރީމެންޓުގައި ސޮއިކުރުމުގެ ކުރިން. އެކަމަކު، މިއަދާ ހަމައަށް އައިރު ވެސް ހަމަ މެންބަރުން އަޅުގަނޑުމެންނަށް ޝަކުވާކުރަމުން މި އަންނަނީ. އަޅުގަނޑުމެން އޮންނާނެ ފުރަތަމަ އެދުމަކަށް ދަންނަވާފައި އެ ބޭފުޅުން އެވިދާޅުވާ ހުރިހާ ކަމެއް ފުރިހަމަ ވީމަ ނޫނީ އަޅުގަނޑުމެންނަށް ސޮއިނުކުރެވޭނެކަމަށް، ނުވަތަ އެ ކަންތައް އާކޮށްގެން ނުވާނެ ކަމަށް. މިއަދާ ހަމައަށް އައި އިރު ވެސް އަދިވެސް ހަމަ އެ ކަންތަކެއް ފުރިހަމަ އެއް ނުވޭ. ފުރަތަމަ ކަމަކީ ބޭސްސިޓީ ނަގަން އެސް.ޓީ.އޯ އަށް ދާއިރު އެނގިވަޑައިގަންނަވާނެ ކަންނޭނގެ އެސް.ޓީ.އޯގައި ވެސް ނުހުރޭ އެހާވަރަކަށް ބޭހެއް. ދެން އެ ދޭންޖެހެނީ އަސްލު އެ ތަނަށް. ދިނުމަށްފަހަކު ދެން އެހެން ތަނަކުން ބޭހެއް ނުލިބޭ. ދިނުމަށްފަހު އެ މީހާ އެއްކަލަ ފޮޓޯކޮޕީ ހިފައިގެން މުޅި މާލެތެރޭގައި ދުވަންޖެހެނީ، އަމިއްލަ އަތުން ނަގަން. އެސް.ޓީ.އޯ އަކު ނުހުރޭ ބޭހެއް. އޭ.ޑީ.ކޭ އިން ވެސް ބޭސް ނަގައިފިއްޔާ އަސްލު ސިޓީ ނަގަނީ. ދެން ފޮޓޯކޮޕީ ހިފައިގެން މާލޭގައި ހިނގަންޖެހެނީ. އެހެންވީމާ، މެންބަރުން ކުރުން މާ ރީތި ޢަމަލެއް ވެސް ނޫން. މި ވާހަކަ އޮންނާނެ ރިޕީޓުކޮށް ދަންނަވާފައި. ދެން ވިދާޅުވި މިވެނި މިވެނި ކްލިނިކުން ޚިދުމަތް ލިބޭނޭ. އެ ކްލިނިކުން އަދިވެސް ޚިދުމަތެއް ނުލިބޭ. އެހެން ވިއްޔާ ކޮންމެ ފަހަރަކު ހަމަ އެ މީހުންނާ އެއްކޮށް އެގްރީމެންޓަކުން ކަންތައްތައް ކުރާއިރު މި ކޮންގޮތަކަށްތޯ މި އެއްޗިހިތައް ހަމަނުޖެހެނީސް ސޮއި ނުކުރެވޭނެ ކަމަށް އަޅުގަނޑު އޮންނާނީ ބުނެފައި. ޔަޤީންކަން ދޭށޭ ތި ބޭފުޅުން ހަމަޖެހޭނެ ތާރީޚެއް އެޓްލީސްޓު އެގްރީމެންޓުގައި ސޮއިކުރާއިރު. އެކަމަކު، މިއަދާ ހަމައަށް ވެސް އެލައިޑު އިންޝުއަރެންސް އިން ވިދާޅުވި އެއްވެސް ކަމެއް ކޮށްދެވިފަ އެއް ނެތް. އަނެއްކާ އަޅުގަނޑުމެން އޮންނާނީ ބުނެފައި އޭގައި އެގްރީމެންޓުކުރުމުގެ ކުރީގައި އެގްރީމެންޓުގައި ސޮއިކުރުމުގެ ކުރީގައި އެ ބޭފުޅުން ދައްކަވަންޖެހޭ ފައިސާ ވެސް ދައްކަންޖެހޭނޭ ނިންމަވަން ވެސް ޖެހޭނޭ. އެކަމަކު، މިއިން އެއްވެސް އެއްޗަކަށް ރިޢާޔަތް ނުކުރޭ. އަޅުގަނޑަކަށް ނޭނގޭ ކިހިނެއް ކަމެއް މި ވަނީކީ. އަޅުގަނޑަށް އެނގެނީ އެ ބޭފުޅުން ވިދާޅުވި އެއްވެސް ތަނަކުން ޚިދުމަތެއް ނުލިބޭ. ބޭސް ސިޓީ ހިފައިގެން އެ ބޭފުޅުން ވިދާޅުވި ބޭސްސިޓީގެ އަސްލު ދެއްކުމަށް ފަހުގައި ފޮޓޯކޮޕީ ނަގާފައި އަސްލު ދޭނަމޭ. އޭރުން އެހެން ތާކުން ވެސް ބޭސް ލިބޭނޭ. އެކަމަކު، މި ވާ ގޮތަކީ އެސް.ޓީ.އޯ އިން މި ލިބެނީ 10 ބޭސް އިނދެއްޖިއްޔާ އެސް.ޓީ.އޯ އިން މި ލިބެނީ 5 ބޭސް. ދެން ފޮޓޯކޮޕީ ހިފައިގެން ދިޔައިމާ ދެން އޭ.ޑީ.ކޭ އިން ދޫކުރާނެ. އޭ.ޑީ.ކޭ ވިދާޅުވާނެ ފޮޓޯ ކޮޕީ އެއް ގަބޫލެއް ނުކުރަމޭ، އަސްލު ގެންނާށޭ. އެސް.ޓީ.އޯ އަށް ދިޔައިމަ ބުނާނެ އަސްލަށޭ ތިމަންނަމެންނަށް ދޫނުކުރެވޭނީ. އެހެންވީމާ، ކޯއްޗެއްތޯ މި ކިޔެނީ. 
ރިޔާސަތުން ވާހަކަދެއްކެވުން:

އަޅުގަނޑަށް ރަނގަޅު ކޮންމެވެސް އެއް ބޭފުޅަކު ޖަވާބުދެއްވިއްޔާ. އެއީ އަޅުގަނޑުމެންނަށް އަދި އެގްރީމެންޓުގެ ކޮޕީ އެއް ވެސް ނުލިބޭ. އަޅުގަނޑު އޮންނާނެ ކުރީގައި ވެސް ކޮޕީއަކަށް އެދިފައި. ކޮޕީއެއް ވެސް ނުލިބެތީއާ އެކު އަޅުގަނޑަށް ރަނގަޅު ޖަވާބުދެއްވިއްޔާ.
މަޖިލީހުގެ އިދާރާ އިން އިބްރާހީމް ރަޝީދު ވާހަކަދެއްކެވުން:
އަސްލު އެގްރިމެންޓެއް ނޫން އިނގޭތޯ، މިކޮޅުން ސިޓީ ފޮނުވާލުމުގެ ކުރިން ކޮމިޓީ ސެކްޝަނުން ކޮމިޓީން ނިންމި ގޮތް އެންގި މެމޯއަކުން. އެންގި މެމޯގައި އެ ނިންމީ ކޮން ޕެކޭޖެއްކަން ވެސް ނޭނގޭތީ އަނެއްކާ ދެވަނަ ފަހަރަށް އަޅުގަނޑުމެން އެދުނީމާ ދެ ވަނަ ފަހަރަށް ފޮނުވާލި އިރު އިން 12 ހާސް އިން ޕެކޭޖެއް ކަމަށް ނިންމީ. ދެން އެ ޕެކޭޖު ނިންމީމާ އެއަށް މިކޮޅުން އެ ހަމަޖައްސަން އަމީންޢާއްމު ސޮއިކުރައްވާފައި ފޮނުވާނެ ސިޓީ އެއް އިނގޭތޯ. އެގްރިމަންޓެއް ނޫން. އެ މީހުން އެ ފޮނުވާ ޕްރޮޕޯޒަލާ އެއްގޮތަށް އެކަން ހަމަޖައްސައިދިނުމަށް އެދި ސިޓީ ފޮނުވާލުމުގެ ކުރިން އަޅުގަނޑުމެން ނައިބު ރައީސް އަރިހަށް ގެންދިޔައިން އެ ސިޓީ ނައިބު ރައީސް ވިދާޅުވެގެން. ގެންދިޔައިމަ ނައިބު ރައީސް ވިދާޅުވި ބައިތައް އެ ސިޓީ އަށް އިތުރުކޮށްފައި، ކޮމިޓީގައި ވާހަކަދެކެވުނު ގޮތުގެ މަތިން މިވެނި މިވެނި ކަންކަން ހަމަޖައްސައިދިނުން ޝަރުތުކޮށްފައި އެ މީހުންނަށް އިނގޭތޯ ހަވާލުކުރީ ސިޓީ. ހަމަޖައްސައިދިނުމަށް އެދިފައި ސިޓީ ފޮނުވާލީ.  މިހާރު އޭގެ އިންޝުއަރެންސް ޕޮލިސީ ވެސް އައިއްސި ކަންނޭނގެ. މެންބަރުންނަށް ވެސް ލިބިވަޑައިގެންފި ކަންނޭނގެ. 

ރިޔާސަތުން ވަހަކަދެއްކެވުން:

އަޅުގަނޑަށް އެނގިފައި އޮތް ގޮތުގައި އަދި މެންބަރުންނަށް ޕޮލިސީ ލިބިވަޑައެއް ނުގަންނަވާ. އެހެންވީމާ، އެ ޕޮލިސީގެ ކަންތައް އޮތް ހިސާބެއް ސާފުކޮށްލަންޖެހޭ އެބަ. 

ރައްޔިތުންގެ މަޖިލީހުގެ އިދާރާ އިން އިބްރާހީމް ރަޝީދު ވާހަކަދެއްކެވުން:

މެންބަރ ސަރވިސް ބައިން މެންބަރުންނަށް ފޯރުކޮށްދޭނެ. އަޅުގަނޑަށް ހީވަނީ މިހާރު އަމީންޢާއްމު މެންބަރުންނަށް ފޮނުވުމަށްޓަކައި މެންބަރ ސަރވިސް ބަޔާ ހަވާލުކޮށްފަހެން ވީ. 

ރިޔާސަތުން ވާހަކަދެއްކެވުން:

އެހެންވީމާ، އިލްހާމުގެ ސުވާލަށް ޖަވާބު ލިބިވަޑައިގެންފި ކަމަށް އަޅުގަނޑު ހީކުރަން. އިތުރު ސުވާލެއް އޮތް ނަމަ..

ގެމަނަފުށި ދާއިރާގެ މެންބަރު އިލްހާމު އަޙުމަދު ވާހަކަދެއްކެވުން:

އަޅުގަނޑު އެދެނީ މިފަހަރު ޖަވާބެއް ނޫން އިނގޭތޯ. އަޅުގަނޑު މި ފަހަރު ބޭނުންވަނީ ކަން ކުރުން. ކަން ވާނެ ގޮތަކަށް ހަމަޖައްސަވައިދެއްވުން އެދެން. އަޅުގަނޑުމެން 6 މެންބަރުން ތިއްބަވައިގެން އަޅުގަނޑުމެން އޮންނާނީ ހަމަ ހުރިހާ މެންބަރުންގެ އަޣުލަބިއްޔަތުން އޮންނާނީ ފާސްކޮށްފައި މި ކަންތައްތަކަށް ރިޢާޔަތްކޮށޭ އެގްރީމަންޓުކުރެވޭނީ. މިކަންތައް އަނެއްކާ އެބޭފުޅުން ދެއްވަންޖެހޭ ޚިދުމަތްތައް ވެސް އެނގެންޖެހޭނޭ، ކުލިނިކުތައް ވެސް. އެހެންވިއްޔާ އަޅުގަނޑުމެންނަށް އެ މީހުންނަށް އެ ދެވެނީ ފައިސާ އެއް ނޫންތޯ. ދި ކްލިނިކޭ ބުނީމަ ދި ކްލިނިކުން ޚިދުމަތެއް ނުލިބޭ. ދެން ދާ ތަނެކޭ ބުނީމަ އެ ތަނަކުން ޚިދުމަތެއް ލިބެނީކީ ނޫން. ބޭސްސިޓީ ހިފައިގެން މެންބަރުން މި ދުވަންޖެހެނީ މީހުންގެ އަތުގައި ހިފައިގެން. ދެން ލަދެއްނުގަނޭތޯ. މި ފެންވަރުން އަޅުގަނޑުމެންނަށް ފެންނަނީ ޕެކޭޖު ހުއްޓާލަން. އެހެން ނޫނިއްޔާ ޚިދުމަތް ނުދޭންވީ. މިއީ އަޅުގަނޑުމެންނަށް ދިމާވާ ކަމެއް ނޫނޭ. މިފަހަރު ރާއްޖެ އިން ބޭރުން ލަންކާ އިން ބޭސްކުރެވޭނޭ ބުނީމާ، ބޭސްކުރަން ޑޮކްޓަރަށް ދައްކަން ދިޔައިމަ ބުނީ ޑޮކްޓަރަށް ދެއްކުމަށް ފައިސާ ދައްކަންޖެހޭނީ އަމިއްލައަށޭ. ދެން އަޅުގަނޑު ދެންނެވިން ކޯއްޗެއްތޯ އަޅުގަނޑު ދައްކަންޖެހެނީ. ބުނީމަ ބުނީ ޓެސްޓަށް ހަދަންޖެހޭ ފައިސާ ދައްކާކަށް ނުޖެހޭނޭ. ޑޮކްޓަރަށް ދެއްކުމާއި އެ ކަންތައް ކުރަންޖެހޭނީ އަމިއްލަފުޅަށޭ. ކޯއްޗެއްތޯ މިއީ. އެހެންވީމާ، އަޅުގަނޑަށް މީތި އިނގޭ ގޮތަށް ހަދާފައި ނުވަންޏާ އަޅުގަނޑަށް ފެންނަނީ މި ޕެކޭޖު ދޫކޮށްލާފައި މެންބަރުން މި ކަންތައް ހުއްޓާލަން. އެއީ އަޅުގަނޑު ކުރީ ފަހަރު ވެސް އަޅުގަނޑުމެންގެ ތެރޭގައި މިވާހަކަ ދެކެވި އެއް އަހަރު ވެގެން ދިޔައީ މި ޚިދުމަތްތައް ރަނގަޅަކަށް ނުލިބޭ. އަނެއްކާވެސް އަޅުގަނޑުމެން ހުރިހާ ވާހަކަ އެއް އެ ބޭފުޅުން ތިބެގެން ވާހަކަދައްކާފައި އަނެއްކާ ވެސް މި އޮތީ ހަމަ އެކައްޗެއް ހަދާފައި. 

ބާރަށު ދާއިރާގެ މެންބަރު މުޙައްމަދު ޝިފާޒު ވާހަކަދެއްކެވުން:

އާދެ، ޝުކުރިއްޔާ. އަޅުގަނޑު ވަރަށް ބޮޑަށް އިލްހާމުގެ ވާހަކަފުޅަށް ތާއީދުކުރަން އިނގޭތޯ. މީގައި ވިސްނަންވީ މިއީ އިޤުތިޞާދީ ގޮތުން ބެލިޔަސް އަޅުގަނޑުމެންނަށް ވަރަށް ބޮޑު އިސްރާފެއް ކުރެވުނީ މިދިޔަ އަހަރު. 77 މެންބަރުން ތިއްބަވާއިރުގައި 77 މެންބަރުންގެ ޢާއިލާ އިންކްލޫޑުކޮށްފައި ތި ބޭފުޅުން ވިސްނަވާ އެ ބޭފުޅުން ގާތުން މަޢުލޫމާތު ހޯއްދަވާ އަޅުގަނޑުމެންނަށް ދެވުނީ ކޮން ޚިދުމަތެއްތޯ. ބޮލަކަށް ދިހަ ހާސް ފަސްސަތޭކަ ރުފިޔާގެ ރޭޓުން ނަންގަވާފައި ހަމަގައިމު ވެސް އަޅުގަނޑުމެންނަށް ނުކުރެވުނު އެއްވެސް ބޭނުމެއް. އެއްވެސް ބޭނުމެއް ނުކުރެވުނު. އެއް އަހަރު ދިޔައީ އިސްރާފު ލާރިގަނޑެއްގެ ގޮތުގައި އަޅުގަނޑުމެންނަށް. މިއަހަރު ފެށުމުގެ ކުރިން އަޅުގަނޑުމެން އެ ވާހަކަ ދެއްކިން. އަނެއްކާ އަނެއް އަހަރު ފެށެނީއޭ. އެހެންނޫނިއްޔާ ކުޑަކުޑަކޮށް ވިސްނަވާ. ކޮންމެ ބޮލަކަށް ފަސްހާސް ރުފިޔާ ގަނޑުކޮށް ދެއްވި ނަމަވެސް މާ ރަނގަޅަށް ބޭސްކުރެވުނީސް. މި ޕޮލިސީ އެއް ނުނަގާ. ޕޮލިސީ އެއް ނަގައިގެން މި އުޅެނީ 75 ރުފިޔާ ދީފައި ޑޮކްޓަރަށް ނުދެއްކިގެން. މިއީ ޖޯކު ވާހަކަ އެއް ނޫން އިނގޭތޯ. އެ ޕޮލިސީގެ ދަށުން އެ ކާޑު ބޭނުންކޮށްގެން އަޅުގަނޑުމެންނަކަށް ޚިދުމަތެއް ނުލިބޭ. އަޅުގަނޑުމެން އެ ބޭފުޅުން ގެނެސްގެން މިތާ ވާހަކަދައްކައިފިން. ދެން އެ ބޭފުޅުންގެ ކަންތައްތައް ބަލަހައްޓަން މި ތަނުގައި ދެން ތިއްބަވާނީ ތި ބޭބޭފުޅުން. ދެން ތި ބޭބޭފުޅުން ދެން އެ ބޭފުޅުންނާ ގުޅައިގެން ގެނެސްގެން ހަމަޖެހޭ އުސޫލަކަށް މިކަން ގެންދަން ވެއްޖެ. މާ ބޮޑަށް ލަސްވެއްޖެ އިނގޭތޯ. އެހެންނޫނީ އަޅުގަނޑުމެންގެ ހަމަ އިސްރާފު ލާރިތަކެއް މި ދެވެނީ އެ ބޭފުޅުންނަށް. އެއީ ތި ބޭފުޅުން ވެސް ބައްލަވަންޖެހޭ ކަމެއް ބަޖެޓުން ވެސް. ޝުކުރިއްޔާ. 

ރިޔާސަތުން ވާހަކަދެއްކެވުން:

އަޅުގަނޑު ހުށަހަޅާލާ ކަމެއް އެބަ އޮތް ދެން ކޮމިޓީގެ މެންބަރުންނަށް ފެނިވަޑައިގަންނަވާ ކަމަށް ވާ ނަމަ އަޅުގަނޑަށް  ރަނގަޅު މިކަމަށް ތާއީދުކޮށްދެއްވިއްޔާ. އެއީ މިހާރު މެންބަރުން  އުސޫލެއްގެ ގޮތުން ހަމަޖެހިފައި މި އޮންނަނީ މެންބަރުން އަމިއްލައަށް އެ ކޮޅަށް ބިލުތަކާ އެއްޗެހި ފޮނުވާ މި ކަންތައްތައް ކުރާގޮތަށް. އޭގެ ބަދަލުގައި އަޅުގަނޑަށް ފެނޭ ހަމަ މި މަޖިލީހުގައި ވަކި ސްޓާފެއް ވަކި މުވައްޒަފެއް ހަމަ ސީދާ އެ ކަމަށް ޚާއްޞަކުރެވިގެން ހުންނަން. އެއިރުން ކޮންމެ މެންބަރަކަށް ވެސް އެނގިވަޑައިގަންނަވާނެ އެ މުވައްޒަފަކަށް އެއްކަލަ ބިލުތަކާ އެއްޗެހި ހަވާލުކޮށްލައިގެން އެކަން ކުރިއަށް ގެންދެވިދާނެކަން. މިހާރު މެންބަރުން އަމިއްލަ އަށް މިކަން ކުރައްވަންވީމަ ވަރަށް އުނދަގޫ ގޮތަކަށް މި އޮންނަނީ ބިލު ހުށަހަޅައިގެން ކުރަން. އަޅުގަނޑު މި ދަންނަވަނީ ވަކި ސްޓާފެއް ހަމަޖެއްސުން މުހިއްމު ކަމަށް އަޅުގަނޑަށް ފެންނާތީވެ އެ ގޮތުން ވަކި ސްޓާފެއް ހަމަ ބެހެއްޓިދާނެތޯ މި ބޭފުޅުންނަށް މި ދަންނަވާލީ. 

މަޖިލީހުގެ އިދާރާ އިން މުޙައްމަދު ފަޒުލް ރަޝީދު ވާހަކަދެއްކެވުން:
ތިއަށް އެއްޗެއް ދަންނަވާކަމުގައި ވަނީ ނަމަ އަޅުގަނޑު ޤަބޫލުކުރާ ގޮތުގައި މެންބަރ ސަރވިސް އެއް އިނދޭ. މެންބަރ ސަރވިސްގެ ދަށުން ތި ހުރިހާ ޚިދުމަތްތަކެއް މެންބަރުންނަށް ފޯރުކޮށްދެވެމުން މި ވަގުތު ދަނީ. ދެން މެންބަރ ސަރވިސްގައި ތިއްބަވާ މުވައްޒަފުން ހަމަ މެންބަރުންނަށް އެކަހަލަ ކަންތައްތަކުގައި ޚިދުމަތްކޮށްދޭ ކަމަށް މަޢުލޫމާތު  އަޅުގަނޑަށް މިވީ ކުޑަ ދުވަސްކޮޅުގައި ލިބިފައި ވޭ. މީގެއިތުރަށް އަޅުގަނޑު ހުށަހަޅާލަން ބޭނުން ކުރިން ވާހަކަދެކެވުނު ކަންތަކާ ބެހޭ ގޮތުން މި ވަގުތުގައި ކޮމިޓީތަކުގެ މުވައްޒަފުންނާއި އެ ބޭފުޅުން އަދި ހަވާލުވެފައި ތިބި ކޮމިޓީތަކުގެ ކޮންމެވެސް ފަސޭހައިން ދިރާސާކޮށްލެވޭ ކަހަލަ ލިޔުމެއް އިނގޭތޯ ހުއްދަ އޮތިއްޔާ މީތި އަޅުގަނޑުމެން ޙޑިސްޓްރިބިއުޓްކޮށްލަން ހުރިހާ ބޭފުޅުންނަށް.

(ވަގުތުކޮޅަކަށްފަހު)

މަޖިލީހުގެ އިދާރާ އިން އަޙްމަދު މުސްޠަފާ ވާހަކަދެއްކެވުން:

މީގައި އެބަހުރި ފުދޭވަރަކަށް ގުޅުންހުރި ކޮމިޓީތައް، މިސާލަކަށް، މާލިއްޔަތު ކޮމިޓީ، ޤައުމީ ތަރައްޤީ ކޮމިޓީ. ބައެއް ކޮމިޓީ، ގުޅުންހުރި ކޮމިޓީތަކަށް އެސައިންކުރެވިދާނެ ވަކި ސްޓާފުންތަކެއް. މީގައި ބަލަންޖެހޭނެ ކަމަކީ މިހާރު ކޮންމެ ކޮމިޓީއަކަށް ޑިގްރީ ފެންވަރު ކުއްޖެއް ގެނެސްފައި އަދި އިތުރު ދެ މާސްޓަރސް އެއް ގެނެސްފިއްޔާ ކޮން ކުއްޖެއްތޯ ސެކްރެޓަރީގެ މަސައްކަތްކުރާނީ. މިހާރު މަތީ ތަޢުލީމު ހާސިލުކޮށްގެން އަންނަ ކުދިން ގިނަ ފަހަރަކު ބޭނުމެއް ނުވޭ ސެކްރެޓަރީގެ އިދާރީ މަސައްކަތްކުރާކަށް. ކޮމިޓީތަކުގެ ސްޓްރަކްޗަރ ހަދާއިރު އެބަޖެހޭ ވިސްނަން އިދާރީ މަސައްކަތްކުރާނެ ކުދިން ވެސް ޢައްޔަންކުރަން. އެގޮތުން ހަމައެކަނި ޑިގްރީ ހަދާފައި ހުރި ދެ ކުދިން ނޫނީ މާސްޓަރސް ހަދާފައި ހުރި އެއް ކުއްޖަކު ނޫން ހަމަ އިދާރީ މަސައްކަތްކުރާނެ ކުއްޖަކާ ލައިގެން އެ ސްޓްރަކްޗަރ ހެދުން އެންމެ ރަނގަޅުވާނީ އަޅުގަނޑުގެ ނަޒަރުގައި. ޝުކުރިއްޔާ އިނގޭތޯ. 

މެދުހެންވޭރު ދާއިރާގެ މެންބަރު ޢަލީ ޢާޒިމް ވާހަކަދެއްކެވުން:

ޝުކުރިއްޔާ. ފުރަތަމަ ކަމަކަށް ހަމަ މި މުވައްޒަފުންގެ ކަންތަކުގައި. އަޅުގަނޑު ވެސް ވަރަށް ބޮޑަށް ޤަބޫލުކުރަން ކޮންމެވެސް އުސޫލެއް އެބަ ހިފެހެއްޓެންޖެހޭ. އެހެންވީމާ، މިހާރު ރީސްޓްރަކްޗަރކުރަމުން ދާ ވަގުތެއްގައި އަޅުގަނޑަކަށް ވެސް ނުފެނޭ އާ މުވައްޒަފުންތަކެއް ވެއްދުމުގެ ވިސްނުމެއް ގެންގުޅޭކަށް. ދެން އަޅުގަނޑަށް ހަމަ ވަރަށް ރަނގަޅު މާލިއްޔަތު ކޮމިޓީ އަށް ވެސް މި ވާހަކަ ހަމަ ފުރަތަމައިނުން ދަންނަވާލަން. މި ވަގުތަށް އިހަށް މި އުނދަގުލައިގެން ހަމަ އެބަޖެހޭ ދުވަސްކޮޅެއް ދާން މިތަން ހަމައަކަށް އެޅެންދެން. އެހެންވީމާ، އަޅުގަނޑުމެން އިތުރު މުވައްޒަފުން ޕާޓް ޓައިމްކޮށް ވެސް އަޅުގަނޑެއް ޤަބޫލެއް ނުކުރަން މި ވަގުތަކަށް އަދި. އަޅުގަނޑަށް އިނގޭ ދަތިތައް ހުރިކަން އެ ކޮމިޓީތަކުގައި. އެހެންނަމަވެސް، އިތުރު މުވައްޒަފުން ސްޕެއަރކުރައްވައިގެން. މިސާލަކަށް، އަޅުގަނޑުމެންގެ ކޮމިޓީ އަކީ މިއީ ވަރަށް މަދުން ހަމަ މިކަހަލަ މަސައްކަތްތައް އޮންނާނެ ކޮމިޓީއަކަށް ވާނެ ކަންނޭނގެ. އެހެންވީމާ، އެ ކޮޅަށް ލައިގެން ވެސް އެބަޖެހޭ މި ހަމައަކަށް އެޅިފައި ކޮންމެވެސް އެއް އުސޫލެއްގެ މަތިން މިކަންތައް އޮންނާނެ ގޮތެއް. އެއީ ދެންމެ އެ ވިދާޅުވިހެން ސެކްރެޓަރިއޭޓް މަސައްކަތްކުރަން އެބަޖެހޭ ތަންކޮޅެއް އާދައިގެ ޑިގްރީއަށް ވުރެ ދަށަށް ގޮސްފައި މުވައްޒަފުން އެބަ ހޯދަން. އެހެންވީމާ، އަޅުގަނޑު ވަރަށް ބޮޑަށް ތާއީދުކުރަން. ދެން އިންޝުއަރެންސް ކާޑާ ބެހޭ ގޮތުން އަޅުގަނޑު ހަމަ ހިތަށް އެރީ ކޮންމެވެސް ވާހަކަ އެއް ދަންނަވާލާނަމޭ. ޕްރިވިލެޖު ކާޑަކީ ޢާއްމުގޮތެއްގައި ދެން ހަމަ ރީއެމްބަރސްކުރާ ގޮތަށް އޮންނަ ކާޑެއް އަޅުގަނޑަށް އެހެން ތަންތަނުން ފެންނަ ފެނުމުގައި. މި އިންޝުއަރެންސް މީހުންނާ ވާހަކަދައްކާއިރު އެބަޖެހޭ އަޅުގަނޑުމެން ކޮންމެވެސް ވަރަކަށް  މި ވާހަކަ ދައްކާލަން. މި ރީއެމްބަރސްކުރާނެ ކޮންމެވެސް ސިސްޓަމެއް އެބަޖެހޭ މި ޕްރިވިލެޖު ކާޑުވީމަ. އެހެން ކާޑުތައް މައްސަލަ އެއް ނެތް. އެ ފަސޭހަވެގެން ހަމަޔަޤީނުން ވެސް ދާނެ. ދުނިޔޭގެ އެހެން ތަންތާ ވެސް އަދި ރާއްޖޭގައި ވެސް އެބަހުރި ބައެއް ތަންތަން މި ޕްރިވިލެޖު ކާޑެއް ވެއްޖިއްޔާ ރީއެމްބަރސް ސިސްޓަމަށް ނުގޮސް މި ނިމޭނެ ވަކި ކަހަލަ ކަންތައްތަކެއް ނިމޭނެ ކަހަލަ ގޮތްގޮތަށް. އެވާހަކަ އިންޝުއަރެންސް މީހުންނާ ބައްދަލުކުރާއިރު އަޅުގަނޑުމެން އެބަ ޖެހޭ ދައްކާލަން. 

ރިޔާސަތުން ވާހަކަދެއްކެވުން:

އާދެ، އަޅުގަނޑު މި ދެއްކި ވާހަކަތައް ކޮންމެވެސް ވަރަކަށް ހެޑް އޮފް ޑިޕާޓްމަންޓްސްގެ ވާހަކަފުޅެއް އަޑުއަހާލާފައި އަޅުގަނޑުމެން ކުރިއަށް ދާންވެގެން. ފުރަތަމަ ފަޒުލް އަށް ފުރުޞަތެއް އަރުވަން. 

މަޖިލީހުގެ އިދާރާ އިން މުޙައްމަދު ފަޒުލް ރަޝީދު ވާހަކަދެއްކެވުން:
ޝުކުރިއްޔާ. ކޮންމެ ބޭފުޅެއްގެ އަތުގައި މި އޮތީ ކަރަންޓުލީ ޑިޕާޓްމަންޓުން ކޮމިޓީތަކުގައި މަސައްކަތް ހިނގަމުންދާ ގޮތަށް އަޅުގަނޑަށް މަޢުލޫމާތު ލިބުނު ގޮތުގެ އަލީގައި ތައްޔާރުކޮށްލާފައި އޮތް ލިޔުމެއް. ދެން ޖުމްލަ ގާތްގަނޑަކަށް 24 ކޮމިޓީ އެއް އެބަ އޮތް މި ވަގުތު ދާއިމީ ކޮމިޓީގެ، ދާއިމީ ކޮމިޓީ 4 އަދި 9 އާއި އަދި ވަގުތީ ކޮމިޓީގެ 13. ދާއިމީ 13. ޓޯޓަލް 26 ކޮމިޓީސް އެބަ އުޅޭ. ދެން މީގައި އެވްރެޖު ގޮތެއްގައި ހަމަ ތިން ސްޓާފުން ހަރަކާތްތެރިވަމުން މި ދަނީ. ޓޯޓަލް ނަންބަރ އޮފް ސްޓާފުންގެ އަދަދަކީ 15. ދެން ކުލަ މަތީގައި ތި ފެނިވަޑައިގަންނަވަނީ ހަމަ ހުރިހާ ކޮމިޓީތައް އަދި އެ ކޮމިޓީތަކުގައި ކުލަތައް ޖައްސާފައި އެ ހުންނަނީ މި ވަގުތުގައި މި ކޮމިޓީތަކާއި ހަވާލުވެ އަދި އެ ކޮމިޓީތަކުގައި މަސައްކަތްކުރައްވަމުން ގެންދަވާ މުވައްޒަފުން. އެހެންވީމާ، ދާއިމީ ކޮމިޓީތަކުގެ ޓޯޓަލް މެދުތެރެއިން އެ ފެނިވަޑައިގަންނަވަނީ ޓޯޓަލް ޑީ ޕްލަސް އެސް ޖަހާފައި އެ ފެނިވަޑައިގަންނަވަނީ މުވައްޒަފުން އެ ކޮމިޓީތަކުގައި ތިއްބަވާ މިންވަރު. ދެން ހަމަ އެ ގޮތަށް ވަގުތީ ކޮމިޓީއާ ލައިގެން ޓޯޓަލް ބީ ޖަހާލާފައި އެ އިންނަނީ ޓޯޓަލް ވަގުތީ ކޮމިޓީގައި އެ މުވައްޒަފުން ހަރަކާތްތެރިވާ މިންވަރު. އަދި ހުރިހާ އެއްޗެއް ޓޯޓަލް އަޕްކޮށްލާފައި އެންމެ ރައިޓް ސައިޑުގައި ފާހަގަކުރެވިފައި އެ ވަނީ. ދެން މައިގަނޑު ގޮތެއްގައި ދަންނަވާލަން ބޭނުންވަނީ ފުދޭވަރެއްގެ ބޮޑު މަސައްކަތްތަކެކޭ ކޮމިޓީތަކުން ވެސް ކުރައްވަމުން ގެންދަވަނީ. އެހެންވީމާ، އަޅުގަނޑުމެން ޤަބޫލުކުރަމޭ މުވައްޒަފުން ބޭނުންވާނެކަން. އެކަމަކު ވެސް ހަމަ ކުރިން ވެސް ހައިލައިޓުކޮށްލިހެން ހަމަ ދާއިމީ ގޮތެއްގައި ނޫން ނަމަ ވަގުތީ ގޮތުން ކޮންޓްރެކްޓު އުސޫލުން ކަނޑައެޅިފައި އޮންނަ އުސޫލެއްގެ މަތިން ވަކި މުއްދަތެއް ކަނޑައެޅި އެ ގޮތުގެ މަތިން މުވައްޒަފުން ނެގިއްޖެ ކަމުގައި ވަނީ ނަމަ ފަހުން ރީސްޓްރަކްޗަރކުރުމަށްފަހު ނޫނިއްޔާ މި މަސައްކަތް ނިމުމަށްފަހު މަޖިލީހުގެ ސްޓްރަކްޗަރ އަށް މިއަންނަ ބަރުދަނެއް ނާންނާނެ ދެން ފަހަކުން. އެއިރުން ހަމަ މުވައްޒަފުންގެ މުސާރަ އާއި އަދި ބައިވަރު ކަންތައްތައް ސަލާމަތްވެގެން ދާނެ. ޝުކުރިއްޔާ. 

ރިޔާސަތުން ވާހަކަދެއްކެވުން:

އާދެ، އަޅުގަނޑު ކުޑަކުޑަ އެއްޗެއް ދަންނަވާލަން ބޭނުންވޭ އެބަ. ވަރަށް ރަނގަޅު މި ސުވާލަށް ޖަވާބު ދެއްވައިފިއްޔާ. އެއީ މިހާރު މި މާލިއްޔަތު ކޮމިޓީ އިން އެދިވަޑައިގެންފައި މި އޮންނަނީ އެއް ސްޓާފެއްގެ ކޮލިފިކޭޝަނަކަށް މި އޮންނަނީ ބެޗްލަރސް އޮފް ކޮމާސް އެކައުންޓު އެންޑް ފައިނޭންސް އިނގޭތޯ. ދެން އަނެއް ސްޓާފެއްގެ ކޮލިފިކޭޝަނަކަށް ވިދާޅުވެފައި މި އޮންނަނީ މާސްޓަރސް އޮފް ބިޒްނަސް އެޑްމިނިސްޓްރޭޝަން ނުވަތަ ބިޒްނަސް މެނޭޖްމަންޓު. އެހެންވީމާ، މިފެންވަރުގެ ސްޓާފުން އެބަތިބިތޯ އޭ. ތިބިކަމަށް ވާ ނަމަ އެ ސްޓާފުން ލައްވާ މި މަސައްކަތް ކުރުވިދާނެ ކަމަށް އަޅުގަނޑަށް ވެސް ޤަބޫލުކުރެވޭ. އެހެންވީމާ، މި ފެންވަރުގެ މި ކޮލިފިކޭޝަންގެ ސްޓާފުން އަޅުގަނޑުމެން މިހާރު މި ކޮމިޓީތަކުގައި މަސައްކަތްކުރާ ސްޓާފުންގެ ތެރޭގައި އެބަ ތިއްބެވިތޯ އޭ. 

މަޖިލީހުގެ އިދާރާ އިން އަޙްމަދު މުސްޠަފާ ވާހަކަދެއްކެވުން:

މުސްޠަފާ އިނގޭތޯ. ޝުކުރިއްޔާ. ސީ.ޕީ.އޭ ލެވަލް އެއް ސްޓާފަކު އެބަ އުޅޭ. އަނެއް ގޮތަށް މާސްޓަރސް ހަދައިގެން މާ ގިނަ ސްޓާފުންތަކެއް ނޫޅޭ. ދެން ފުދޭވަރަކަށް ފަސްޓު ގްރެޖުއޭޓުން އެބަ އުޅުއްވާ. މިހާރު ވާ ގޮތަކީ 15 ކޮމިޓީ އޮތަސް، ކޮންމެ ކޮމިޓީއަކަށް ތިން މުވައްޒަފުން ބެހިފައި އޮތަސް ދިމާވާ އެންމެ ބޮޑު މައްސަލަ އަކީ ތިން ހަތަރު ކޮމިޓީގައި އުޅޭ ކުދިން ހަމަ އެއް ގަޑިއަކަށް އެބަޖެހޭ އެ ދެ ކޮމިޓީ އަށް އެޓެންޑު ވާން. ތިން ކޮމިޓީ ވެސް އެބަ ބޭއްވޭ ބައެއް ފަހަރު. ދެން އެކަހަލަ ވަގުތުތަކުގައި ބޮޑަށް ތާށިކަން މި ދިމާވަނީ. ދެން އެއީ އަޅުގަނޑަށް ފާހަގަކޮށްލެވޭ ކަންތައްތައް. ދެން މި ވަގުތަކު ތި ލެވަލް ކުދިންނެއް ނެތް ކޮމިޓީތަކުގައި އަދި އެހެން ސެކްޝަނެއްގައި ވެސް. ފަސްޓް ގްރެޖުއޭޓުން އެބަ އުޅޭ ކޮމިޓީ ސެކްޝަންގައި. އެއީ ލޯޔަރެއް އެބަ އުޅޭ. ދެން ކޮމާސް ހަދާފައި ހުރި ކުއްޖަކު ހިއެއް ނުވޭ އުޅޭހެނެއް. އެކައުންޓެންޓު އެއީ ސީ.ޕީ އެއް.
ރިޔާސަތުން ވާހަކަދެއްކެވުން:

އެހެންވީމާ، ޖަވާބުގައި ތި ވިދާޅުވަނީ މި ކޮލިފިކޭޝަންގެ ސްޓާފުންނެއް މި ވަގުތު އަޅުގަނޑުމެން ކޮމިޓީތަކުގައި މަސައްކަތްކުރައްވާކަށް ނެތޭ. އެހެންކަމަށް ވާ ނަމަ...

މުސްޠަފާ ވާހަކަދެއްކެވުން:

ސީ.ޕީ.އޭ ލެވަލްގެ އެއް ސްޓާފަކު އެބަ އުޅޭ. ދެން ހުރީ އެކައުންޓްސް ދާއިރާގައި އުޅޭ ދެ ކުދިން. މާސްޓަރސް، އޮފް ބިޒްނަސް އެޑްމިނިސްޓްރޭޝަން ހިއެއް ނުވޭ އުޅޭ ހެނެއް. އެމް.ބީ.އޭ ހަދާފައި ހުރި ކުއްޖަކު ނޫޅޭނެ. 

ރިޔާސަތުން ވާހަކަދެއްކެވުން:

އެއްވެސް މެންބަރަކު ސުވާލެއް ނެތިއްޔާ އަޅުގަނޑު މި ބޭފުޅުން ފޮނުވާލަން ކަމަށް. އާދެ، އިލްހާމަށް ފުރުޞަތުއަރުވަން. 

ގެމަނަފުށީ ދާއިރާގެ މެންބަރު އިލްހާމު އަޙުމަދު ވާހަކަދެއްކެވުން:

އަޅުގަނޑު ވެސް ވަރަށް ބޭނުން އިނގޭތޯ ޢަޒީ ނިންމާލަން. އެހެންވިޔަސް ދެން ހަމަ އަޅުގަނޑުމެން ބޭނުން މިކަހަލަ ޗާޓެއް ދެއްވައިފިއްޔާ މިކަހަލަ އެއްޗެއް ތައްޔާރުކޮށްފައި މި ތާނގައި އެއްކަލަ ސެކްޝަންތަކުގައި މަސައްކަތްކުރައްވާނެ ބޭފުޅުންނާއި އިސް ބޭފުޅަކާ ގުޅޭނެ ނަންބަރަކާ އެއްޗެހި ދެއްވައިފިއްޔާ މިގޮތަށް ތައްޔާރުކުރައްވާފައި. މިސާލަކަށް، އަޅުގަނޑުމެން ހެލްތު އިންޝުއަރެންސް ކޮން ބޭފުޅެއްތޯ ނުވަތަ އަޅުގަނޑުމެންގެ އެއަރޕޯޓް ކަންތަކާއި ކާކަށްތޯ، ނުވަތަ އަޅުގަނޑުމެން ބިލެއް ހޯދަންވެއްޖިއްޔާ ކާކަށްތޯ، ކޮން ބޭފުޅަކާތޯ ގުޅަންވީ. މިކަހަލަ ގޮތަކަށް އިނގޭކަހަލަ ޗާޓެއް ވެސް ހަމަ ދެއްވައިފިއްޔާ ވަރަށް ރަނގަޅު. އެއިރުން އަޅުގަނޑުމެންނަށް ވަރަށް ފަސޭހަވާނެ. ބައެއް ފަހަރު އަޅުގަނޑުމެން އެއްކަލަ ބިލެއް ހޯދަންޖެހުނަސް ވަރަށް އުނދަގުލުން އަޅުގަނޑުމެން ބިލެއް ވެސް ހޯދަނީ. ހަމަ މުޅި މަޖިލީހުގެ އެކި ތަންތަނަށް ގުޅައިގެން ބިލެއް ހޯދަންޖެހެނީ. މިސާލަކަށް، އަޅުގަނޑުމެން ބައެއް ފަހަރު ބޭނުންވޭ ގޭގައި ހުރެފައި ވެސް ބިލެއް ހޯދަން މި ކޮޅަށް ކުއްޖަކު ފޮނުވާލަން ވެސް. އެހެންވީމަ، މިކަހަލަ ގޮތަކަށް ފަސޭހަ ނިޒާމެއް ހަމަޖެހިދާނެތޯ ތި ބޭފުޅުންގެ ތެރެއިން. އަޅުގަނޑުމެން މިކަހަލަ ކަންތައްތަކަށް. މިސާލަކަށް، ހެލްތު އިންޝުއަރެންސްގެ ކަންތަކާ ހުންނަވާނީ މިވެނި ބޭފުޅެކޭ. އެ ކުއްޖާއޭ އެ ކަންތަކާ އުޅުއްވާނީ. އެހެންވީމަ، އެ ނަންބަރާ އެއްކޮށް ޖައްސަވާފައި ތި ބޭފުޅުންނަށް ނަންބަރު ދެވޭ ކަމަށް ވަނީ ނަމަ. އެހެންވީމާ، އެކަހަލަ ގޮތަކަށް ހައްދަވައިދެއްވައިފިއްޔާ ވަރަށް ރަނގަޅޭ. އެހެންވީމާ، ހަމަ ދަންނަވާލީ މި ވާހަކަ. ދެން އަޅުގަނޑު އުއްމީދުކުރަން ހެލްތު އިންޝުއަރެންސްގެ ކަންތަކާ ވެސް ގޮތެއް މިއަދު ނިންމަވާފައި ބާއްވަވަން. އެއިރުން އެ ނިމުނު ގޮތެއް އަޅުގަނޑުމެންނަށް އިނގޭނީ ކޮން ދުވަހަކުންތޯ އޭގެ ރިވިއު އަންނާނީ ނުވަތަ އެ ކަންތައް ކުރާނީ ކޮން ދުވަހަކުންތޯ. އެއީ ހުސް މި ވާހަކަ މި ދެކެވެނީ. މިއީ ރިޒަލްޓެއް ނާންނަ ކަމެއް. 

ރިޔާސަތުން ވާހަކަދެއްކެވުން:

ޝިފާޒް އެއްޗެއް ވިދާޅުވަން ބޭނުންފުޅުތޯ. ފުރުޞަތު ދޫކޮށްލީ. ވަޑައިގެންދެއްވީތީ އަދިވެސް އެއް ފަހަރު ހަމަ ޝުކުރުދަންނަވަން. ދެން އަޅުގަނޑަށް ރަނގަޅު ދެންމެ އިލްހާމު އެ ހުށަހެޅުއްވި ގޮތަށް ލިސްޓެއް ވީހާވެސް އަވަހަކަށް މި ކޮޅަށް ލިބޭނެ ގޮތެއް ހައްދަވާލަދެއްވައިފިއްޔާ. ސްޓާފުންނަށް ގުޅޭނެ ނަންބަރުތަކާ. އެއިރުން އެނގިވަޑައިގަންނަވާނެ ކޮންމެ މެންބަރަކަށް ވެސް މިވެނި ކަމަކާ ގުޅައްވަންވީ ކޮން ބޭފުޅަކާ ކަން. ކަމެއް ދިމާވާ އިރަށް. އެހެންވީމާ، އެކަހަލަ ލިސްޓެއް ލިބިވަޑައިގެންފިއްޔާ ވަރަށް ރަނގަޅު. ޝުކުރިއްޔާ. (ވަގުތުކޮޅަކަށްފަހު) އާދެ، އަޅުގަނޑުމެން ދެވަނަ ކަމަށް މި އޮތީ އެޖެންޑާކުރެވިފައި މި ރަމަޟާން މަހުގައި މަޖިލީހުގެ ޖަލްސާތައް ބާއްވާނެ ވަގުތުތަކެއް ކަނޑައެޅުން. އެ ގޮތުން މި ލިބިފައި އޮތް ސިޓީ އަޅުގަނޑު ފުރަތަމަ ދަންނަވާލާން. ސިޓީގައި އެބަ ހުރި ދަންނަވާލާފައި މިދިޔަ އަހަރުގައި ވަގުތުތައް އޮތް ގޮތް. އެއީ، ފާއިތުވި ރަމަޟާން މަހުގައި ބޭއްވުނު ޖަލްސާތައް ފަށާފައި ވަނީ ހެނދުނު 10:30 ގައި. ހުސްވަގުތުކޮޅެއް ދެއްވާފައި ވަނީ 12:00 އިން 1:00 އަށް. ޖަލްސާ ނިންމަވާލައްވާފައި ވަނީ 14:00 ގައި. މުޅި ރޯދަ މަހަށް ބަލާއިރު މެންދުރު ނަމާދުގެ ވަގުތު ޖެހެނީ 12:05 އާއި 12:15 ދެމެދުގައި މުޅި ރޯދަ މަހަށް ބަލާއިރު. އެހެންކަމަށްވާނަމަ، 12:00 އިން 1:00 އަށް ބްރޭކު ލިބޭ ކަމަށް ވާ ނަމަ މެންދުރު ނަމާދަށް އެއްވެސް ހުރަހެއް ނެތި އެކަން ވެސް ޖަމާޢަތުގައި ކުރެވޭ ގޮތަށް މިދިޔަ އަހަރުގެ އުސޫލަށް ބަލައިފިއްޔާ މި އޮތީ. އަޅުގަނޑު ޢަޒީ އަށް ފުރުޞަތުއަރުވަން. އަޒީ އެއްޗެއް ވިދާޅުވަން.
މާވަށު ދާއިރާގެ މެންބަރު ޢަބްދުލްޢަޒީޒު ޖަމާލު އަބޫބަކުރު ވާހަކަދެއްކެވުން: 

އަޅުގަނޑު ދަންނަވާލަން އުޅުނީ ތިޔަށް ވުރެ ވެސް ފަސޭހަ ގޮތެއް. އެހެންނަމަވެސް، ގިނަ މެންބަރުން، އަޅުގަނޑު ދަންނަވާލަން އުޅުނީ މި 10:30 އިން 1:00 އަށް ކޮންޓިއުނިއުސްކޮށް ގެންދަން. ދެން، 1:00 ޖަހާއިރު ނިމިގެން އަޅުގަނޑުމެން ނަމާދުކޮށް އަޞުރު ނަމާދާ ދޭތެރޭގައި ވެސް ގެންދެވިދާނެ. އޭރު އިތުރަށް ގޮސަށް ނައިސް އެހެންވާނެ. އެއީ، ދެން ހިތަށް އެރި ޚިޔާލެއް. އެހެންނަމަވެސް، ގިނަ މެންބަރުންގެ ޚިޔާލުތަކަށް އަޅުގަނޑު އިހުތިރާމުކުރަން. 

(ވަގުތުކޮޅަކަށްފަހު)

ގެމަނަފުށި ދާއިރާގެ މެންބަރު އިލްހާމު އަޙްމަދު ވާހަކަދެއްކެވުން:

އެހެންވީމާ، އަޅުގަނޑު މި ހުށަހަޅަނީ ކުރީ އަހަރުގައި ވެސް ހަމަ މި ކަންތައް ކުރިއަށް ދިޔަ ގޮތަށް ހަމަ ކުރިއަށް ގެންދަން. މަޖިލީހުގެ ސެޝަންތައް ހަމަ އެ ގޮތަށް މެދުކަނޑާ ގަޑިގައި ހަމަ މެދުކަނޑާލާފައި، ނިންމަވާ ގަޑީގައި ނިންމަވަން. ދެން، އަޅުގަނޑު އުއްމީދުކުރަން ތާއީދުކުރައްވާނެ ކަމަށް. 

ރިޔާސަތުން ވާހަކަދެއްކެވުން:

އިލްހާމުގެ ހުށަހެޅުމަށް...

މާވަށު ދާއިރާގެ މެންބަރު ޢަބްދުލްޢަޒީޒު ޖަމާލު އަބޫބަކުރު ވާހަކަދެއްކެވުން:

އަޅުގަނޑު ތާއީދުކުރަން އިލްހާމުގެ ހުށަހެޅުމަށް. 

ރިޔާސަތުން ވާހަކަދެއްކެވުން:

ޤަސަމް ފުރުޞަތެއް ބޭނުންތޯ؟ އެއްވެސް ބޭފުޅަކު މި ހުށަހެޅުމަށް އިޢުތިރާޟު ނުކުރައްވަންޏާ މި ގޮތަށް ނިމުނީ ކަމަށް. އެހެންވީމާ، ތާއީދުކުރައްވާ ބޭފުޅުން... (ވަގުތުކޮޅަކަށްފަހު) އާދެ، އޯކޭ. އެހެންވިއްޔާ، އެއްވެސް ބޭފުޅަކު އިޢުތިރާޟު ނުކުރައްވާތީ އެ ގޮތަށް މަޖިލީހުގެ ޖަލްސާތަކުގެ ވަގުތު ރަމަޟާން މަހަށް ބާއްވަން ފެންނަ ކަމަށް ޢާއްމު ކޮމިޓީން ކަނޑައެޅީ ކަމަށް އަޅުގަނޑު ބަލައިފިން. އިތުރު ކަމެއް މިއަދު އެޖެންޑާގައި ނެތުމާ އެކު ބައްދަލުވުން ނިންމާލަނީ. ޝުކުރިއްޔާ.

